
कथेतर पर केन्द्रित
जिन लोगों ने सूर्यकांत त्रिपाठी निराला, महादेवी वर्मा, निर्मल वर्मा, अमृतलाल वेगड़, नेत्र सिंह 
रावत, अशोक अग्रवाल, मंगलेश डबराल, कवि प्रभात, विष्णु नागर, योगेन्द्र आहूजा आदि जैसे 
लेखकों के संस्मरण पढ़े होंगे, वे जानते होंगे कि कथेतर साहित्य का वैभव क्या होता है। बेशक 
हिंदी में कोई जॉर्ज ऑरवेल या वर्जीनिया वुल्फ जैसा ख्याति प्राप्त लेखक या लेखिका न हुआ 
हो, लेकिन अपने संस्मरणों, रेखाचित्रों, आत्मकथाओं, पत्रों और डायरियों आदि द्वारा हिंदी के 
लेखकों, कथाकारों और रघुवीर सहाय, धर्मवीर भारती, मनोहर श्याम जोशी और राजेंद्र माथुर 
जैसे संपादकों ने कथेतर का जो संसार रचा है, वह अंग्रेजी और अन्य भाषाओं द्वारा रचे गए कथेतर 
साहित्य को टक्कर देने के लिए पर्याप्त हैं। यह एक रचनात्मक भाषा के रूप में हिंदी की शक्ति 
और सामर्थ्य को प्रतिबिंबित करता है। यही कारण है कि ज्ञानोदय ने कथेतर पर केंद्रित एक 
विशेषांक निकालने का साहस किया है।

जाहिर है ऐसे साहित्यिक अनुष्ठानों की एक सीमा होती है  लेकिन हमने कथेतर के बीजारोपण 
से लेकर उसके पुष्पित और पल्लवित होने के समूचे परिदृश्य को यथासंभव देने की पूरी कोशिश 
की है। हमने इतनी सामग्री जुटा ली कि अन्त में काफी कुछ रोकनी  पड़ी। इस सामग्री को हम 
आगामी अंकों में देने का प्रयास करेंगे। काफी कुछ सामग्री हमने विभिन्न प्रकाशकों की पुस्तकों 
से जुटायी है जिसके लिए हम उन प्रकाशनों के आभारी हैं। अनुक्रम में पैटर्न ढूंढने की कोशिश 
कृपया न करें। वैसे भी हमारा पूरा प्रयास कथेतर हिंदी साहित्य की एक झलक दिखाना है, न कि 
उसकी आलोचना तुलना या विश्लेषण आदि करना। 

मानव के विकास में कथा तत्व, कविता और नाटक से भी पहले आता है। एक वक्त ऐसा था 
जब नाटक लिखने को सबसे अव्वल माना जाता था। इसके कुछ बाद कविता केंद्र में आई। फिर 
कथा और उपन्यास को अपनी जगह बनाने के लिए उद्यम करना पड़ा। कथेतर को सृजनात्मक 
साहित्य के रूप में कविता-कहानी-उपन्यास सरीखी आम मान्यता अभी नहीं मिली है और हिंदी 
(खड़ी बोली) के मामले में तो यही स्थिति है। जरूरत शायद उस आम फहम हिंदुस्तानी भाषा 
को विकसित करने की है जो गांधी जी के शब्दों में कहें तो उत्तर भारत के हिंदू-मुसलमान बोलते 
हैं और ग़ालिब जैसे शायर लिखते थे। खैर यह एक अलग अध्याय है। आज िहंदी बिल्कुल अलग 
संकटों और विकृतियों से जूझ रही है। 

बहुत शुभकामनाओं और इन आशाओं-अपेक्षाओं के साथ कि आपका प्यार इस विशेषांक को 
मिलेगा और हमारी कर्मियों की तरफ भी आप इंगित करेंगे।

–सम्पादक




